
Heriotza zigorra adierazpenari 

Adnan Hassanpur eta Hiua Butimar kazetari kurduei heriotza zigorra ezarri die Iranek; haien senideak egunotan Euskal Herrian dira, PEN klubaren Idazluma saria jasotzeko, besteak beste 

Zuberoa Iturburu 

Bilbo 

A skatasuna ez dute ematen, lortu egin behar da»; argi du hori Hadi Butimarrek. Hiua anaia heriotza zigorra betetzeko zain du Irango espetxe batean, Adnan Hassanpurrekin batera. Biak dira kazetariak, biak kurduak, eta biei egotzi diete «Moharabe» izatea; hots, «Jainkoaren etsai» izatea, beren idatziengatik. Biek salatu izan dute herri kurduaren egoera hedabideetan. Orain urte bete ezarri zieten heriotza zigorra. 

Butimarren anaiak, Hadik, eta Hassanpourren arrebak, Lailak, Euskal PEN klubaren Idazluma 2008 saria jaso zuten zigortuen izenean atzo, Bilbon. Idazleek adierazpen askatasunaren alde erakutsitako jarrera nabarmendu eta gizarteratu nahi dituzte sariokin. Bi kazetarien senideak Eusko Legebiltzarrean azalduko dute beren senideen egoera gaur, eta, bihar, Nafarroakoan. Elkartasun adierazpena eskatuko diete, Europako beste hainbat herrialdetan egin bezala. 

Adierazpen askatasunerako eskubidea era baketsuan defendatzeagatik zigortu dituztela salatu dute kazetarien senideek. Butimar gobernuz kanpoko erakunde ekologista bateko kide ere bada. Hassanpur, berriz, aldizkari batetako kazetaria. Azken hauteskundeetan gazte bat hil zen manifestazio batean. Hari buruzko erreportajea publikatu zuen aldizkariak, hilotzaren argazki eta guzti. Handik hilabetera aldizkaria itxi zuen Poliziak eta bertako kideei hainbat galdeketa egin zizkieten, baita Hassanpurri ere. «Polizia etxera zenbait bisita egin ondoren, tranpa jarri eta atxilotu zuten; etxetik hainbat material ere eraman zuten», jakinarazi du haren arrebak. Iazko urtarrilean atxilotu zuten Hassanpur. 

Horregatik diote ezin dutela isildu. «Iranen heriotza zigorra bukatzeko kontzientzia izan behar da», adierazi du Hadi Butimarrek. Iranen pertsona askok pairatzen du heriotza zigorra, azaldu duenez. «Hemen gaude gure ahotsa goratzeko tiraniaren aurka». 

«ERABAKI GUZTIZ POLITIKOA». Kurdistandik (Irango aldean) ihes egin behar izan zuen berak 2003an, bere bizitza arriskuan zegoelako. Gaur egun Londresen bizi da, Erresuma Batuan. Irango zerbitzu sekretuek berari min emateko atxilotu zuten bere anaia, Butimarrek dioenez. 2006ko abenduan atxilotu zuten, Hassanpur baino hilabete lehenago. Iazko uztailean ezarri zieten heriotz zigorra. Orain, Irango Auzitegi Gorenak berretsi behar du ebazpena. 

Baina sententzia horrek ez du zerikusirik Irango legeekin, Butimarren arabera. «Erabaki guztiz politikoa da eta, epaiketa, bidegabea». Irango legediaren arabera, «ezin dituzte» pertsonak «besterik gabe» exekutatu, azaldu duenez. Irango Polizia herri kurduaren matxinada baten beldur da, haren ustez. 

Atxilotu eta lehen hilabeteetan bi kazetarien berririk ez zuten izan. «Gure senideak desagertu zirenean, non zeuden ere ez genekien», dio Laila Hassanpourrek. Hadi Butimarrek, berriz, esan du hori pertsona askorekin gertatzen dela Iranen. «Toki batera joan, eta torturatu badituzte, esaten dizute han ez daudela baina, gero, agian torturatuta edo hilik agertuko dira». Kazetari biek gose greba egin zuten lehenengo hilabete horietan. Butimarren anaiak dioenez, prozesua gaitzesteko ekin zioten gose grebari. 

NAZIO BATUEK «ARDURAREN PARTE BAT». Ez diete uzten senideei hots egiten eta edozein unetan betearaz dezakete zigorra, baina ez dute galdu esperantza. Izan ere, kasu gehienetan, zigorra ezarri eta ordu gutxira betetzen dute. Butimar eta Hassanpourrenean, ordea, ia urte bete da zigorra ezarri zietenetik. Nazioarteko presioari esker da horrela, senideen ustez. «Gure borroka azaltzen dugun heinean, Irango Gobernuan eragiten du, nazioarteko ahotsekin gogaitu egiten delako». 

Hala ere, Nazio Batuen Erakundeak egoeraren gaineko «arduraren parte bat» dutela uste du. «Arma nuklearrei buruz arduratuta daude baina ez dute protestarik egiten heriotza ebazpenaren aurka», salatu du. Senideek nazioartean darabilten kanpaina bi presoak oraindik bizirik egoteko zio nagusia dela pentsatzen du: «Ahotsa goratuz gero, gauzak aldaraz ditzakegu». 

«Gure borroka azaltzeak Irango Gobernuan eragiten du, nazioarteko ahotsekin gogaitu egiten delako» 

Hadi Butimar,  Hiwa Butimarren anaia 

«Gure senideak desagertu zirenean, atxilotu zituztenean, non zeuden ere ez genekien» 

Laila Hassanpur, Adnan Hassanpourren arreba 

